
MALAYSIA BERSATU, BERWASPADA & BERDAYA TAHAN

Sekali lagi, rakyat Malaysia akan bersama-sama memperingati Hari Kemerdekaan yang
ke-64 dan Hari Malaysia yang ke-58. Walaupun sambutan pada tahun ini tidak akan
disambut secara gilang-gemilang, namun kepentingan tarikh-tarikh yang telah
menyatukan negara ini tidak harus diabaikan.

Tanpa disedari, kemudaratan dan kesan berpanjangan Covid-19 sudah berada di
dalam kehidupan kita selama 18 bulan. Namun, rakyat Malaysia masih bersama berdiri
teguh dan tidak sama sekali mengalah kepada ancaman pandemik ini. Sebaliknya,
keadaan ini telah menyatukan kita semua, merentasi semua jurang perbezaan, untuk
bersama-sama menanggung penderitaan dan kehilangan yang dialami oleh setiap kita.
Kita telah berdiri bersama dengan barisan hadapan yang telah meletakkan diri mereka
di hadapan bagi menghadapi cabaran-cabaran yang luar biasa ini. Ramai lagi yang
telah bertungkus-lumus memberi bantuan serta pertolongan kepada mereka yang
memerlukan. Kita bersyukur kepada Tuhan untuk setiap rakyat Malaysia yang telah
dengan rela berkorban menyahut seruan untuk menghulurkan pertolongan.

Pengawalan penyebaran virus maut ini seharusnya menjadi agenda utama negara,
disamping usaha-usaha untuk mengimbangi kesan pandemik ke atas keseluruhan
ekonomi kita, serta juga pada kehidupan peribadi kita. Kita perlu komited untuk
sentiasa berwaspada dan berdaya tahan demi kesejahteraan negara kita. Segala
usaha untuk mevaksinkan setiap penduduk harus diberi sokongan yang bersungguh-
sungguh.

Umat Kristian telah berganding tangan bersama dengan mereka dari kepercayaan yang
lain serta juga organisasi-organisasi sekular, menghulur bantuan, sama ada dalam
bentuk barangan keperluan mahupun kewangan, bagi meringankan beban yang
ditanggung sesama rakyat Malaysia di dalam situasi yang belum pernah dialami
sebelum ini.

Sebagai Gereja-Gereja, marilah kita secara berterusan menyebarkan cintakasih Tuhan,
terutamanya kepada mereka yang kurang bernasib baik, yang lemah, para pendatang
asing, di dalam lokaliti dan di tengah-tengah masyarakat di mana juga kita sedang
berada (Yakobus 1:27; Markus 12:30-31).

Dalam peristiwa ini juga, kita mengingati mereka yang telah kehilangan orang
tersayang, terutamanya kanak-kanak yang telah kehilangan kedua-dua ibubapa
mereka.

Marilah kita teruskan dengan doa-doa peribadi dan kolektif kita kepada Tuhan
Tritunggal yang Mahakuasa, agar campur tangan serta belas kasihan-Nya, dapat
meringankan penderitaan dan kehilangan yang berlaku di sekeliling kita, juga untuk
berkat penyembuhan-Nya kepada semua, dan agar kehidupan kita kembali seperti

sediakala.

Marilah kita turut menyatukan doa-doa kita untuk para pemimpin negara kita, termasuk
Perdana Menteri kita yang baharu dilantik, serta semua pegawai kesihatan dan agensi-
agensi kerajaan, agar mereka semua dibimbing dan dilindungi oleh Tuhan. Marilah kita
bersama berganding bahu demi kebaikan seluruh rakyat Malaysia.

Selamat Hari Merdeka & Hari Malaysia.

